
Senvaikė biedas 

 

Vėns pats aš gīvenau, 

Beveik vėsā jau pasenau. 

Aple nomus topiniejau 

Ė nieka gera netoriejau. 

 

Marškėnelē neišplautė, 

Nier kor šėrdelės prėglaustė. 

Patem rēk keptė, bolvės skostė – 

Ėš tuos vėinatvės gali pasiostė. 

 

Vėinam gīventė nusibuoda – 

No geriau, ka būtoviau abodo. 

Kuoki bebūtom – pluona a stuora – 

Ka tik būtom meili ė duora. 

 

Jau kopeta metu ka turiejau, 

Rimtā ženītėis užsinuoriejau. 

Vės neradau sau tinkamuos – 

Nei Barbutės, nei Uonuos... 

 

Jau ė pakaušīs noplėka, 

No bet nė vėina nepatėka. 

Somėslėjau, ka nieks nebūs – 

Tėkrā rēk patiuos i nomus. 

 

Vėina rīta atsikielės, 

Par naktelė pasiėlsiejės, 

Pasikinkės komelātė, 

Ėšdolkiejau pas mergātė. 

 

Nuvažiavau pas tuokė Grasė – 

Pasvadėna i minkšta krasė, 

Meilius žuodelius kalbiejė, 



Stala vaišiemis apdiejė. 

 

Mona plėkė glamuoniejė, 

Dėdėlē mīlietė pažadiejė. 

Stėprē, meilē apkabėna 

Ė i luovelė pavadėna. 

 

Motrėškelė tēp ė nieka, 

No bet bijuojau aš tuo grieka. 

Pasileidau viel i tuoli... 

Geriau gīvensio kap vienuolis. 

 

 

 

 

 


